
O Arglwydd Dduw, dod imi nerth

I ddringo hyd y rhiwiau serth,

Ac yna deuaf yn y man

I etifeddu'm nefol ran.











GWAHODDIAD I'R YSGOL SABOTHOL.






I'r Ysgol Sabothol, ieuenctid hoff, dewch,

Y mae yn eich gwahodd, a chroesaw a gewch,

A chwithan henafgwyr, rhoi iddi help llaw-

Trwy feddu eich cymorth daioni a ddaw;

Pob gradd a sefyllfa, pob oedran, pob rhyw,

Dewch iddi o'ch gwirfodd i ddysgu Gair Duw.



Athrofa fendigaid sy'n dysgu yn rhad

Yw'r Ysgol Sabothol-mae'n fendith i'r wlad,

Ei haddysg sy'n werthfawr lle bynnag yr ewch,

Cysuron ysbrydol o'i feddu a gewch;

Pob gradd a sefyllfa, pob oedran, pob rhyw,

Dewch iddi o'ch gwirfodd i ddysgu Gair Duw.



Mae llawer fu ynddi yn dysgu'r A B

Yr awrhon yn meddu safleoedd o fri,

A pharod gyffesant mai hi biau'r clod

O greu ynddynt awydd i gyrraedd eu nod;

Pob gradd a sefyllfa, pob oedran. pob rhyw,

Dewch iddi o'ch gwirfodd i ddysgu Gair Duw.



Os ydych am feddu gwir fwyniant a hedd,

A meddu y nefoedd rôl angau a'r bedd,

I'r Ysgol Sabothol, yn ffyddlon oll, dewch,

Derbyniwch ei haddysg, a'r nefoedd a gewch;

Pob gradd a sefyllfa, pob oedran, pob rhyw,

Dewch iddi o'ch gwirfodd i ddysgu Gair Duw.







CYFARFOD LLENYDDOL MORIAH, TANYFFORDD.
 LLUN Y PASC, 1892.






Megis eraill o ardaloedd

A heirdd gymoedd Cymru fåd.

Medd yr ardal hon enwogrwydd,

Enwogrwydd natur-pwy a'i gwâd?

Oddi ar ei bryniau oesol

Ceir golygfa swynol iawn,

Yr arddunol a'r rhamantus

Yn eu gwisgoedd gorau gawn.



Mân ddoldiroedd teg a ffrwythlon,

A chornentydd llawn o gân,

Lle yr una'r côr asgellog

I delori'u hodlau mân;

Ar lechweddau'r gwyrddlas fryniau

Pora'r defaid, prancia'r ŵyn,

A'r lle cyntaf cana'r gwew

Yw ar gangau coed Ty'n Llwyn.

